
Inzko  u  posjeti  Srebrenici:
Ukoliko  zaboravimo  žrtve,
ubijamo ih po drugi put

Visoki  predstavnik  i  specijalni  predstavnik  EU  Valentin
Inzko  je  danas  posjetio  Spomen-obilježje  i  mezarje
Srebrenica-Potočari.
 
Tokom  svoje  prve  zvanične  posjete  Srebrenici  u  svojstvu
visokog predstavnika i specijalnog predstavnika EU, Valentin
Inzko je odao počast žrtvama genocida u Srebrenici. «Ukoliko
ih zaboravimo, ubijamo ih po drugi put», rekao je Inzko.
 
Visoki predstavnik i specijalni predstavnik EU se sastao sa
predstavnicima  udruženja  porodica.  Čestitao  im  je  na
dostojanstvu s kojim su tražili i još uvijek traže svoje
najmilije i podvukao da pravda mora biti zadovoljena. «Oni
koji  su  počinili  ovaj  zločin  imaju  ime  i  snosit  će
posljedice  za  ono  što  su  učinili»,  rekao  je  Inzko.
 
Srebrenica  će  uvijek  biti  specijalan  grad  za  Bosnu  i
Hercegovinu, za Evropu i međunarodnu zajednicu, rekao je
visoki  predstavnik  i  specijalni  predstavnik  danas  tokom
sastanka  sa  načelnikom  Srebrenice,  Osmanom  Suljićem,  i
Radomirom  Pavlovićem,  predsjedavajućim  Općinskog  vijeća.
Evropski  parlament  je  15.  januara  2009.  godine  pozvao
institucije i zemlje EU da 11. juli obilježavaju kao Dan
sjećanja na genocid u Srebrenici.
 
Tokom sastanka sa načelnikom i predsjedavajućim Općinskog

vijeća, visoki predstavnik i specijalni predstavnik EU je
naglasio da ništa ne može biti efikasnije i dugotrajnije od
međusobne  saradnje  izabranih  predstavnika  kada  ti
predstavnici  rade  za  dobrobit  svih.
 
«Morate pokazati da ste odgovorni ljudi», rekao je visoki
predstavnik i specijalni predstavnik EU. «Kao načelnik i
predsjedavajući  Vijeća  morate  osigurati  da  Srebrenica  ne
propusti šanse za razvoj zbog loše politike.»
 
Razgovarajući  o  ekonomskim  potencijalima  područja
Srebrenice, visoki predstavnik i specijalni predstavnik EU
je istakao da Srebrenica, kao i ostatak BiH, osjeća efekte
globalnog  smanjenja  ekonomskog  rasta,  ali  je  pozdravio
informaciju  da  će  rudnik  «Sase»  uskoro  ponovo  početi  s
radom. Visoki predstavnik i specijalni predstavnik EU je
podvukao da se moraju poduzeti napori kako bi se osiguralo
da  Odjeljenje  sarajevskog  Pravnog  fakulteta  u  Srebrenici
nastavi s radom.


